
Nafarroako Gobernuak 208.000 euro jarri ditu Artista Gazteen Topaketen 25. ediziorako 

Nafarroako Gazteriaren Institutuak hainbat jarduera antolatu ditu gazte nafarren artea sustatzeko, bai Foru Erkidegoan, bai kanpoan
2009ko irailak 2, asteazkena.  Nafarroako Gobernuak, Nafarroako Gazteriaren Institutua medio, hainbat jarduera antolatu ditu gazteen artea sustatzeko; hori, Artista Gazteen Topaketen 25. edizioaren esparruan.  

Gauzak horrela, gazteen arteari buruzko espazio birtual bat sortu dute, Topaketen 25. urteurrenaren gaineko dibulgazio materiala egin dute, gazteentzako arte txapelketa bat antolatu dute, baita jardunaldi bat eta festa bat ere. Horretarako, Foru Gobernuak 208.000 euro jarri ditu.
Topaketen aurkezpenean, NGIko zuzendari gerente Ana Frias Pardok esan du aukera hobezina dela gazteen artea ospatzeko eta “Nafarroako artista gazteen gaitasuna eta talentua ezagutzera emateko”. Halaber, adierazi du asmoa dela “artista gazteen lana Foru Erkidegoan ez ezik kanpoan ere sustatzea". 


Friasen arabera, heldu da garaia Artista Gazteen Topaketen emaitzak ikusteko, batetik; eta artista nafarrak, jarduerarekin zerikusia duten profesionalak eta, oro har, arte sektoreko jendea biltzeko, bestetik. 
Gazteen arteari buruzko espazio birtual bat sortu dute 

Azken edizio honetako berritasunetako bat gazteen arteari buruzko espazio birtuala da: www.encuentros.navarra.es. Tresna horrek balioko du Nafarroako gazteen artea kanpoan ezagutzera emateko.
Friasen hitzetan, espazio birtual horren helburua da “artisten komunitate bat sortzeaz gain, Nafarroako artea eta artistak biltzeko eta elkarlana sustatzeko espazio iraunkor bat izatea; horrez gain, artistak bakarka ere sustatuko dira".
Web orri horretan hainbat gauza egin daitezke: artista gisa izena edo alta ematea, Artista Gazteen Topaketetan izena ematea, programaren 25 urteetan zer gertatu den jakitea eta 25. urteurrenari buruzko informazio zehatza jasotzea. Gainera, web orria gizarte sare ezagunenetan (Twitter, Facebook eta Myspace) sartuta egongo da, ahalik eta gazte gehien erakartzeko.
Gazteen artearen liburua “25. urteurrena”
Artista Gazteen Topaketen 25. urteurrena dela eta, liburu bat argitaratuko dute: hasteko, 200 ale, DVDarekin. Liburu horretan Nafarroako gazteen artearen bilduma bat egingo dute eta Topaketetan parte hartu duten artisten berri emango dute.
Zehazki, artisten obrak eta ibilbideak azalduko dituzte, baita programan parte hartu duten beste pertsona batzuenak ere (epaileak eta erakundeak).
“Arte gaztearen 25. urteurrena” kultur agenda
Friasek adierazi du, baita ere, kultur agenda bat egingo dutela, urritik abendura artekoa. Agendan 50 arte jarduera baino gehiago egongo dira, eta Topaketen aurreko edizioetako saridun, finalista eta partaideak izango dituzte protagonista.
Jarduerak izango dira kontzertuak, erakusketak, antzezpenak eta literatura topaketak, besteak beste; eta egingo dira Iruñan, Elizondon, Zangozan, Tafallan, Lizarran eta Tuteran. Horrez gain, Iruñan Banden Topaketa egingo dute, zazpigarrena. Arte Gaztea 2009 kultur agendaren aurkezpena laster egingo dute.
Arte Gaztea 2009 lehiaketa 

Hori guztia gutxi balitz, Arte Gaztea 2009 lehiaketa egingo dute. Lehiaketan parte har dezakete 14 eta 30 urte arteko gazteek. Kategoriak hauek dira: literatura generoak, arte eszenikoak, arte plastikoak, musika eta ikus-entzunezkoak. 
           Epaimahaiak lanen kalitatea balioetsiko du eta sustatzea merezi dutenak aukeratuko ditu. Aukeratutako lanak kontzertu, erakusketa, antzezpen eta tailerretan argitaratu eta kultur agendan sartuko dituzte.
Lehiaketan, aurreko edizioetan bezala, dirua izango da sari; aurten, gainera, kategoria bakoitzean ikusleen saria emango dute. 

Parte hartu nahi izanez gero, irailaren 30a arte duzue izena emateko aukera. Web orri honetan lanak zintzilikatu besteri kez duzue: www.encuentros.navarra.es. 

“Arteari ekin” jardunaldia
Jardunaldi hori urriko bigarren hamabostaldian egingo dute, Nafarroako Enpresa eta Berrikuntza Zentro Europarra (NEBZE) sozietate publikoarekin elkarlanean. Asmoa da artearen eta enpleguaren kontzeptuak gazteei gerturatzea. Horretarako, metodologia berritzaile bat baliatuko dute: artistak harremanetan jartzeko mahaiak; momentuko aholkularitza, dagoeneko egonkortutako ekintzaileen eskutik (enpresak eta VIP); sortzeko espazioak; eta ekintzaileentzako tailerra ("Kultur enpresen arrakastaren ardatzak, gazte sormena"). 


Friasen hitzetan, jardunaldia “gazteen arteaz ikasteko espazio bat da, oinarri hauek dituena: motibatzea, ikastea, sareak sortzea eta esperientzia arrakastatsuak ezagutzea”. 

Topaketen 25. urteurreneko festa
Abenduan, jarduerei amaiera emateko, festa bat egingo da. Festa horretan Arte Gaztea 2009 lehiaketako sariak emango dituzte eta lehiaketan gertatutako guztiaren berri emango da.
Ana Friasek esan duenaren arabera, "ikuskizun arina, dinamikoa eta txundigarria izango da, arteaz gozatzen dutenek ez galtzeko modukoa".
Topaketen 25 edizioetan 16.180 artistak parte hartu dute 
Nafarroako Gazteriaren Institutuak 25 urte daramatza arterako talentua duten gazte nafarrei laguntza eskaintzen, Artista Gazteen Topaketen bitartez. Lehen Topaketa 1984an egin zuten, Injuvek antolatutako lehiaketa nazionalari lotua; garai hartako modalitateak ziren polifonia, pop-rocka eta pintura. Gero, 1986an, Nafarroako Pop Rock Erakusketa eta Nafarroako Antzerki Topaketa egin zituzten, lehen aldiz. Aurrera egin ahala diziplina artistiko berriak sartzen hasi ziren eta, azkenean, 1996an, guztiak batu zituzten, programa berean eta izen batekin: Nafarroako Artista Gazteen Topaketak.
Gauzak horrela, azken 25 urteetan 16.180 artistek parte hartu dute Topaketetan eta haien lanak aurkezteko aukera izan dute. 

